
Hann hevur ótrúlig evni til altíð at 
yvirliva – sjálvt tær mest vónleysu 
politisku støðurnar klárar hann 
at greiða. Hann hevur drúgvar 
royndir – ja hann hevur í veruleika­
num einki annað gjørt, en at fingist 
við politikk –bæði áðrenn, meðan 
og aftan á at hann var liðugur á uni­
versitetinum.

Nú skal Lars Løkke Rasmussen 
aftur skipa nýggja stjórn. Tað sum 
ikki bær til aftan á valið í fjør, tað 
ber til nú. Tað ber til, tí at støðan er 
so fastlæsta, at einasti útvegur er 
eitt fólkatingsval í januar ella febr­
uar.

Stríðið um toppskattin hjá teim­
um ríku í Danmark er so hart, at 
stjórn kann ikki yvirliva tað. Anders 

Samuelsen í Liberal Alliance hevur 
sett stjórnini ultimatum, at um hon 
ikki minkar toppskattin við fimm 
prosentum allan vegin upp – eisini 
fyri millardingarnar, so fellir hann 
stjórnina.

Trupulleikin er bara, at eingin 
annar flokkur í Fólkatinginum vil 
lækka toppskattin. Tí hevði Lars 
Løkke Rasmussen ein risa stóran 
trupulleikan. Og hini á bláa veingi 
kundu so bara hyggja at, meðan 
Anders Samuelsen koppaði vinstra­
stjórnini og lat alt valdið í Danmark 
í hendurnar hjá Mette Frederikssen 
úr Javnaðarflokkinum.

Men soleiðis skuldi tað kortini 
ikki verða. Tí Løkke er snúðin. Hann 
útsetti fyrst 2025 samráðingarnar, 

sum Anders Samuelsen hevði læst 
fastar. Og á landsfundinum hjá 
Vinstra um vikuskiftið boðaði hann 
frá, at hann í gjár fór at samráðast 
við tey Konservativu og Liberal 
Alliance um at skipa ein nýggja trí­
flokkastjórn í Danmark.

Og í gjár fekk pípan hjá Anders 
Samuelsen annað ljóð. Hann er 
longu gingin frá ultimatumi sínum 
– ein gerð, hann fer at hoyra fyri 
restina av politisku ævi síni.

Lars Løkke kann fegnast. Nú 
sleppur hann at ráða – um enn í eini 
tríflokkastjórn, men hann missir 
ikki stjórnarvaldið á hesum sinni.

Men allar suður er ikki syfta. 
Nýggja samgonguskjalið er ikki 
skrivað enn – og har eru avbjóðin­

garnar nógvar. Eitt er, hvat nýggju 
stjórnarflokkarnir kunnu semjast 
um. Men teir mugu eisini semj­
ast við Dansk Folkeparti, sum í 
nógvum málum als ikki dregur 
somu línu sum hini á bláa veingi. 
Viðhvørt tykjast tey heldur nærk­

ast Javnaðarflokkinum.
Ósemja er við DF um eitt nú 

toppskattalættan, um at skerja al­
menna sektorin, um at lækka lestr­
arstuðul, um at hækka pensjóns­
aldurin eitt hálvt ár, um at hjálpa 
húsaeigarum og um útlendingamál.

Tað verða uttan iva harðar ting­
ingar. Men Løkke missir ikki stjórn­
arvaldið hesaferð, sum tað annars 
sá út til.

Hóast hann klárar skerini, so  fær 
hann valla eina sterka stjórn. Hon 
situr so til næsta nosið

Við taktiskum snildum 
slapp hann undan vali hesaferð

Lars løkke er óførur

Eirikur Lindenskov
eirikur@sosialurin.fo

Í nýggjum lesarabrævi í gjár 
segði Magni Laksafoss, at 
hann fekk ikki møtt hasar 
sjey tingfundirnar, tí at hann 
var burtur í arbeiðsørdinum, 
og at tað »ber ikki til at vera í 
tveimum støðum í senn«.

Tað sama segði Sjúrður 
Skaale, at hann fekk ikki 
verið á hasum fundinum, 
tí at hann hevði fund við 
føroyskar krígsveteranar á 
Hotel Hafnia.

So nú er líka vítt sum sítt.

Magni hevur verið á hes­
um uttanlandsferðum:

Í Grønlandi vegna Út­
norðurráðið, á ráðstevnu 
í USA, hildið framløgu 
um orku í Arctic Circle í 
Reykjavík, pallborðsfundur 
hjá MFS í Keypmannahavn 
um fiskivinnunýskipanina, 
á Christiansborg um 
verjupolitikkin í Føroya-
økinum

– Uttanlandsferðir mínar 
eru gjørdar eftir umbøn 

og áheitan - og ikki tí, at eg 
sjálvur havi biðið um tær.

Tað vil altíð vera ein 
spurningur um raðfesting, 
hvussu ein umboðar flokkin 
og Løgtingið best møguligt. Í 
hesum føri havi eg, í samráð 
við flokkin, raðfest soleiðis 
sum eg havi gjørt.

Av tí, at tað ikki ber 
til at vera fleiri staðni í 
senn, hevur hetta sjálvsagt 
ávirka uppmøtingina í 
Løgtinginum.

Eg var burtur í arbeiðsørindum

– Vanliga verður sagt, at um 
tú ert fólkavaldur, so eigur 
tú at vísa tínum veljarum 
virðing við at røkja títt 
fólkavalda starv so væl, sum 
tað yvirhøvur ber til. Hesa 
virðing fingu veljarar hjá 
fólkatingsumboðum Føroya 
tíverri ikki á einum hoyrings­
fundi 17. november 2016, tí 
umboðini hirdu ikki at møta 
á fundinum.

Soleiðis skriva Magni 
Laksafoss og Kaj Leo Holm 
Johannesen í óvanliga hvass­
orðaðum skrivi mánadagin, 
har teir harðliga funnust at 
fólkatingsmonnunum, Tór­
bjørni Jacobsen og Sjúrði 
Skaale fyri ikki at hava verið á 
einum fundi á Christiansborg 

um Arktis – ein fundur, har 
uttanlandsnevndin hjá Løg­
tinginum var boðin við.

Kaga vit í gerðabókina hjá 
Løgtinginum, so sæst, at ting­
ið hevur havt 22 fundur hesa 
tingsetuna, sum byrjaði á ólav­
søku. Av teimum tingfundu­
num er Magni Laksafoss upp­
skrivaður fyri ikki at møta á 
7 fundum. Tað er ein frávera 
upp á 32 prosent.

Kaj Leo Holm Johannesen 

hevur verið burtur frá tveim­
um tingfundum, tað er ein frá­
vera upp á 9 prosent.

So vísa fólkatingsmenninir 
ikki sínum veljarum virðing 
við ikki at møta á einum fundi 
– so má tað – fyri at brúka 
metingarháttin hjá Magna 
Laksafoss og Kaj Leo Holm Jo­
hannesen vera rímuliga stór 
vanvirðing at halda seg burtur 
frá triðja hvørjum tingfundi.

Týskvøldið í næstu viku 
bjóðar Tjóðveldi á Christ­
iansborg til tiltak um før­
oyska flogferðslu í Norður­
landahúsinum.

Magni Arge, fólkatings­
maður í farloyvi, sigur, at 
seinastu árini er loftferðslan 
í Føroyum nógv ment við 
nýggjum flogførum, tyrlum, 
longdum flogvølli, nýggjum 
terminali, og úrslitini síggj­
ast aftur í vaksandi ferða­
fólkatali. Tað er natúrligt 
at spyrja um prísin á flog­
ferðaseðlum, men hvussu 
stóran búskaparligan týdn­
ing hevur loftferðslan í Før­
oyum og sambandið við um­
heimin? Og kunnu vit skapa 
enn størri vøkstur og virðir 
fyri føroyska samfelagið 
burtur úr flogvinnuni? 

– Tað eru spurningar, 
sum Tjóðveldi á fólkatingi 
hevur tikið upp í samband 
við, at loftferðslupolitikkur 
er settur á breddan í Brússel 
og í Keypmannahavn. Ser­
frøðingar á økinum hava 
greinað føroyska loftferðslu 
og leggja úrslitini fram á 
almennum tiltaki í Norður­
landahúsinum 29. novembur 
kl. 19:30. Talan er um búskap­
arligar greiningar, ið lýsa 

h v ø n n 
t ý d n i n g 
føroysk loftferðsla og 
ferðasamband hava fyri 
føroyska samfelagsbús­
kapin. Harumframt verður 
víst á ymiskar menning­
armøguleikar viðvíkjandi 
ferðavinnu, útflutningsvør­
um og flogferðslu í framtíð­
ini. 

Tiltakið byrjar við, at Tór­
bjørn Jacobsen og Magni 
Arge, vegna Tjóðveldi á 
fólkatingi, greiða frá grund­
arlagnum fyri frágreiðingini, 
og síðani verður sjálv frá­
greiðingin løgd fram av 
CPH Economics. Eftir hetta 
fara Poul Michelsen, lands­
stýrismaður í uttanríkis- og 
vinnumálum, Jóhanna á 
Bergi, stjóri í Atlantsflog, 
og Jákup Sverri Kass, stjóri 
í Vága Floghavn, at greiða 
frá teirra hugsanum um 
menningina av føroyskari 
loftferðslu. Høvi verður at 
seta spurningar og kjakast 
um hvussu føroyskur loft­
ferðslupolitikkur skal menn­
ast frameftir.

